
Om denne boka

Jungelmedisin, klysegutar og verdas viktigaste fotballkamp!

Tom saknar bestevenen Martin, som ligg halvdaud på sjukehuset. Saman skulle dei vunne den superviktige fotballkampen mot den motbydelege erkefienden Preben og laget hans. Men utan Martin vil dei heilt sikkert tape.

Når familien Gnork flyttar frå jungelen til Tom sin kjedelege småby, blir håpet tent. For om Tom gjer familien Gnork ei teneste, skal dei lage ein heidundrande naturmedisin som vil gjere Martin frisk og speleklar til kampen. I forsøket på å lage medisinen må både krokodillar, kattar og kvalar til pers som prøvekaninar, noko som får uana konsekvensar. Og i skuggane lurer Preben med skumle planar …

Familien Gnork er ei sprø og munter forteljing om venskap, fiendskap, edderkoppjakt, flygande krokodillar og heimelaga medisin med utrulege biverknader. Og fotball, sjølvsagt.

Boka er rikt illustrert av Line Halsnes.


Thoralf Fagertun

Familien Gnork

Illustrert av Line Halsnes

[image: Image]
Oslo 2022


Innhald

1 Kompisar

2 Klysekongen

3 Kaputt gut

4 Katteslaktaren

5 Huset med dei rare i

6 Historia om Roar – del I

7 Hemnlyst

8 Stor tåhei

9 Hoggtass på fødeavdelinga

10 Edderkoppjakt

11 Tarantellsmell

12 Kunsten å koke medisin

13 Tannskrekk

14 Kattemat

15 Ekstrem forvandling

16 Med våpen i hand

17 Nattaklem

18 Gjensynssorg

19 Hint av mint

20 Orangutangtrøbbel

21 Politi og røvar

22 Ein ny mann

23 Med kvalen mellom beina

24 Frå bølle til dyreven

25 Tjuven

26 Mann med bart

27 Sportsdrikk er den beste medisin

28 Dritkamp

29 Meistermøte

30 Til himmels

31 Historia om Roar – del II

32 Kompisar igjen


1 Kompisar

– Mamma er kannibal.

Den nye guten ser bekymringslaust utover klassen, som om han akkurat har sagt noko aldeles daglegdags. Læraren humrar så vidt.

– Du er ein spøkefugl, Kompis, seier han. – Sett deg ved sida av Tom.

Eg skvett, sjølv om eg veit at den nye guten skal sitte ved sida av meg. Stolen har vore tom lenge, og Martin kjem ikkje tilbake med det fyrste.

Martin og eg har vore bestevener heilt sidan vi var fem år og gjekk i barnehagen. Vi klatra i tre, spionerte på naboar, spelte TV-spel og såg filmar vi var for små til å sjå. Men mest av alt spelte vi fotball.

Då vi begynte på skulen, starta vi på same fotballag. Vi spelte turneringar og kampar, vi trena saman med andre og for oss sjølv. Vi blei større og betre. Martin og eg var i lag kvar dag, alltid. På skulen og på ettermiddagane. Og det handla som regel om fotball, enten vi spelte sjølv eller såg andre gjere det.

Så begynte Martin å tape løpsduellar han før hadde vunne. Han blei så sliten at han ikkje klarte å spele meir enn fem minutt om gongen. Etter kampar låg han berre heime og orka ikkje bli med ut. Noko var riv ruskande gale.

Ein ettermiddag ringde pappaen hans til meg.

– Martin er alvorleg sjuk, sa han. – Han må vere på sjukehus lenge.

Og sidan då har Martin vore på sjukehuset. Og stolen ved sida av meg i klasserommet har stått tom. Heilt til Kompis no set seg på han.

Han strekker handa ut mot meg.

– Eg heiter Kompis. Kompis Gnork.

– Eg er Tom, seier eg.

Læraren ber oss ta opp skrivesakene. Eg stikk handa ned i sekken og fiskar fram pennalet. Kompis er ikkje like effektiv. Han lar handa sveve over sekken i små sirklar medan han fører henne sakte nærare opninga.

Ikkje bra, tenker eg for meg sjølv. Fyren er tydeleg sprø.

Plutseleg skyt han handa ned i sekken og røskar henne til seg igjen eit millisekund seinare. Som ingenting legg han eit raudt pennal på pulten.

Eg måpar. Kompis oppdagar grimasen og kikkar bekymra bort på meg. Så lener han seg mot meg og kviskrar:

– Kan du halde på ei hemmelegheit?

Eg nikkar.

– Sjå her.

Han ser seg rundt for å forsikre seg om at klassen ikkje legg merke til oss.

Spionsakte bøyer eg meg fram og kikkar ned i sekken hans.

Fyrst ser eg ikkje noko – alt er svart. Så begynner eg å skilje bøker frå kvarandre. Eg synest eg høyrer ein kvesande lyd, og blinkar det ikkje i noko gult der nede ein stad?

Jo, no ser eg tydeleg noko gult. Det er to stirande auge, med smale, ovale pupillar. Ei raud, kløyvd tunge fer ut og inn under to små nasebor. Brått er eg ikkje i tvil om kva eg ser: ein meterlang slange ligg kveila i botnen av sekken, han har raude og gule striper i sikksakk bortetter kroppen. Han ser berre heilt ufatteleg stilig ut.

– Han heiter Hoggtass. Eg vil ikkje la han vere aleine heime fyrste dagen, forklarer Kompis.

– Er han giftig?

– Bit han deg, kjem du til å blø frå alle kroppsopningar og døy ein forferdeleg smertefull død i løpet av fem minutt.

Eg nikkar sakte.

Så smiler eg for meg sjølv.

Eg har funne ein ny kompis. Eg håpar berre at han er glad i fotball.

